
ХУРАТНӐ КӖМӖЛ 

Юнашарах иккен тӗнчен 

Хӗвел кулли те хӗл куҫҫулӗ... 

Ӑҫта васкать юр айӗнчен 

Хуратнӑ кӗмӗл пек шыв ҫулӗ? 

Пуласлӑх ӑнтӑлать мала 
Мӑн улӑхри юпах тиха пек. 
Ҫамрӑклатан шанчӑкпала 

Ҫурхи куна чупса тухап эп. 

Ҫӳрет пек умӑмрах вӗҫсе 

Хавхалану — хама виҫеллӗ. 

Тавах. Ӑнаҫҫӗ-ха ӗҫсем, 

Паян ак сывлӑх та йӗркеллӗ. 

Тата мӗн кирлӗ тӗнчерен? — 

Сӑлтавӗ пур-мӗн савӑнмалӑх. 

Анчах мӗскершӗн каҫсерен 

Чуна шӑнтать ҫурхи ҫанталӑк?.. 

